
Yazmaq mənim əyləncəm, sosiologiya isə eh-
tirasla bağlandığım sahədir. İnsanları öyrə-

dən və ya güldürən (bəzən isə hər ikisini eyni 
anda edən) sözləri bir araya gətirməkdən zövq alı-
ram. Sosiologiya da sözlərdən ibarət olub, birgəya-
şayışı təkmilləşdirmək və planetimizin əhalisini xi-
las etmək üçün son və ən yaxşı imkan kimi 
qarşımıza çıxır. Sosiologiyanın cəmiyyətin əsas  
qüvvələrindən biri kimi, nəhayət ki, qəbul edildiyi 
dövrdə yaşamaq məni xüsusi həyəcanlandırır.

Mən Vermontun və Nyu-Hempşirin kiçik 
şəhərlərində böyümüşəm. İlk dəfə avtomobil 
təmiri ustası olmaq istədiyimi bildirəndə atam 
kimi, müəllimim də buna etiraz edərək kollec 
təhsili almalı olduğumu dedi. Gənc Malkolm Litl 
hüquqşünas olmaq istədiyini dedikdə onun müəl-
limi “ağdərili olmayan” oğlanın dülgər olmasının 
daha yaxşı olacağını demişdi. Onunla mənim 
yaşadıqlarım arasındakı fərq sosial bərabərliklə 
bağlı vacib məsələləri ortaya çıxarır. Belə ki, 
müxtəlif etnik qruplar arasındakı bərabərsizliklər, 
Malkolm X-in daha sonradan da göstərəcəyi kimi, 
cəmiyyətin dərin qatlarına nüfuz edib.

Təhsilimə Harvardda başladım. Əmək fəaliyyə-
timin ilk illəri isə ABŞ Dəniz Piyadaları sıralarında, 
Berkli və Havay universitetlərindəki 12 illik pe-
daqoji təcrübə ilə yadda qaldı. 1980-ci ildə müəl-
limlik fəaliyyətindən uzaqlaşaraq təkrarən pedaqoji 
fəaliyyətə başlayana qədərki yeddi il ərzində  

Müəllifin qeydi

yazı-pozu işləri ilə məşğul oldum. Dərs demək 
mənim üçün caz musiqisi ifa etməyə bənzəyir. 
Eyni musiqi parçasını eyni qaydada ifa etsəniz belə, 
onların ikisi heç vaxt tam eyni olmur və onun necə 
eşidildiyini dinləyənə qədər başa düşə bilməzsiniz. 
Dərs demək səsinizlə yazı yazmağa bənzəyir.

Cənubi Kaliforniyadakı Çepmen Universite-
tində təxminən 20 ildən çox müddəti əhatə edən 
pedaqoji fəaliyyətdən sonra Arkanzasa köçməyə 
qərar verdim, bununla da ölkədəki cənub/şimal 
fərqini bilavasitə müşahidə etmək imkanım oldu. 
Bundan əlavə, uşaqlığımın keçdiyi Vermonta da 
vaxtaşırı qayıdanda öz sosioloji təcrübələrimin 
tamamlandığını hiss edirəm.

Artıq Çepmen Universitetində çalışmasam 
da, oradakı proseslərdə fəxri professor kimi fəal 
iştirak edirəm. Bununla yanaşı, mən təqaüdə 
çıxandan sonra Çepmen Universiteti bakalavr 
səviyyəsindəki tələbələr üçün adımı daşıyan 
Örl Babbi Tədqiqat Mərkəzi təsis etdi. Mərkəzin 
sayəsində Çepmendəki dostlarla və həmkarlarla 
daim təmasda oluram.

Azərbaycana məktub

Fürsətdən istifadə edərək sosial tədqiqat 
metodları sahəsində təhsil alan azrəbaycanlı 
tələbələri salamlayıram. Qeyd etmək istəyirəm 
ki, bu kitab ilk dəfə 1975-ci ildə nəşr olunub, 
sonrakı illərdə özündə müxtəlif təcrübələri 
əks etdirən yeniliklərlə təkrar nəşr edilərək 
oxucuların qarşısına çıxıb. Hazırda sizdə olan bu 
kitab həmin seriyanın 15-ci nəşridir.

Naşirlər bu kitabın təxminən yarım əsrlik 
dövrdə bu sahədə ən çox istifadə olunan və 
oxucular tərəfindən rəğbətlə qarşılanan kitab 
olduğunu mənə bildirdilər. Sizin bu kitabı 
Azərbaycan dilinə tərcümə etməyiniz kitabın 
ümumi tərcümə dillərinin sayını artıracaq ki, bu 
da məni çox sevindirir. 2010-cu ildə Şanxayda 
keçirilən Çin Sorğu Tədqiqatları Assosiasiyasının 
I Konvensiyasında məndən əsas məruzə ilə çıxış 
etməyim xahiş olunanda dəvət məktubuna “Biz 
hamımız sizin tələbələrinizik” əlavəsi yazılmışdı. 
Ümid edirəm ki, bu nəşr eyni qaydada 
Azərbaycanın sosial tədqiqat sahəsində çalışan 
elm adamları üçün faydalı olacaq.

Bu kitab mənim həyatımda həm müəllif, 
həm müəllim, həm də tədqiqatçı kimi önəmli 
yer tutur. Bununla bərabər əminliklə deyə 
bilərəm ki, bu kitab cəmiyyətin bir çox 
seqmentlərində də mühüm rol oynayır. 
Həmçinin sosial tədqiqatlar cəmiyyətlərin necə 
fəaliyyət göstərdiyini anlamaqda, cəmiyyət 
üzvlərinə ehtiyac və istəklərini ifadə etməkdə 
kömək edir. Amerikalı tədqiqatçı Corc Gellap 
deyirdi ki, sorğu əsaslı tədqiqat demokratik 
cəmiyyətin inkişafı üçün həyati əhəmiyyət 
kəsb edir. Cəmiyyətin ayrı-ayrı üzvləri dövri 
seçkilərlə məsələlərə öz münasibətini ifadə etsə 
də, ictimai rəy sorğuları hökumət üzvlərinə 
daha çox fikir formalaşdırmaqda kömək edir. 
Bununla belə, sosial tədqiqatın cəmiyyətə 
verdiyi töhfələr zamanla formalaşmış bir 

çox qənaətlərdən kənara çıxır. Demoqrafik 
tədqiqatlar bir millətin əhalisinin dəqiq 
profillərini, onların cari vəziyyətini və gələcəyi 
təmin edə bilər.

Qiymətləndirmə üzrə aparılan tədqiqatlar 
özündə dövlət və özəl sahələrdəki layihələrin 
ümumi qiymətləndirilməsini ehtiva edir. 
Konkret layihə, məsələn, “yetkinlik yaşına 
çatmayanlar arasında cinayətkarlığın şüurlu 
formada qarşısının alınması” layihəsi effektiv 
görünə bilər. Lakin bu layihənin həyata 
keçirilməsi problemin həllinə, doğrudan da, 
kömək edəcəkmi? Bu suala yalnız diqqətli, 
qərəzsiz qiymətləndirmə araşdırması zamanı 
düzgün cavab tapmaq olar. Layihənin rəhbəri 
və ya onun icrasında rolu olan şəxslər onun 
effektivliyinə əmin olduğu qədər ideoloji 
cəhətdən layihəyə qarşı çıxanlar da onun 
səmərəsiz, hətta tamamilə yersiz olduğuna 
eyni dərəcədə əmin ola bilərlər. Bu zaman 
qiymətləndirmə üzrə aparılan tədqiqatlar 
hər iki tərəfə layihə üzrə müsbət və mənfi 
cəhətlərin göstəriciləri barədə razılığa gəlməkdə, 
sonra problemin həlli üçün birgə fəaliyyət 
göstərməkdə kömək edə bilər.

Sosial tədqiqatların çoxu sosial problemlərə, 
məsələn, cinayətkarlıq, yoxsulluq, zorakılıq və 
sosial nizamın digər pozuntularına diqqət yetirir. 
Sosial problemlərin səbəblərinin təhlili mümkün 
həll yollarını üzə çıxara bilər. Dediyim kimi, 
qiymətləndirmə üzrə tədqiqatlar daha sonra 
mümkün həll yollarından hansının problemi 
həqiqətən həll etdiyini müəyyənləşdirəcək. Sosial 
tədqiqatçılar öz işlərini yerinə yetirmək üçün 
əvvəlcədən müvafiq dərslər alır, hazırlanır və 
sosial vasitələrin qərəzsiz qiymətləndirilməsinə 
sadiq qalırlar.

Qeyd etdiyim bu şərhlər sosial tədqiqatlara 
elmi tədqiqatlar toplusu kimi yox, sosial missiya 

kimi baxmağımı təklif edir. Bəli, bu dəqiq 
belədir. Sosial tədqiqatlar təkcə elmi tədqiqatlar 
toplusu deyil, həm də sosial missiyadır. Bu 
kitabda öyrəndikləriniz satıla bilən bacarıqlar 
toplusundan da çox, həyatda nəcib bir məqsəd 
üçün çalışdığımızı göstərir.

Bilirəm ki, Azərbaycanın qədim və qürur 
duyulası böyük tarixi var. O, çoxmillətli ölkə 
olaraq tarixən geniş çeşidli problemlərlə üzləşib. 
Lakin ölkəniz bu problemlərin həlli yolunda 

həmişə fəxr ediləsi bir ölkə kimi formalaşıb. 
Bütün bunlar sizin bir millət olaraq birliyinizin, 
azərbaycanlı kimi dünyada tanınan, bəzən 
isə tanınmayan bir çox insanların idealları 
və böyük zəhməti hesabına baş verib. “Sosial 
tədqiqatın praktikası” kitabı sizə həmin milli 
irsə öz töhfələrinizi verməkdə kömək edəcək 
xüsusi bacarıqlar paketi təklif edir. Mən sizin 
tərəfdaşınız olmaqdan şərəf duyuram.


